
1. XUSTIFICACIÓN 

Neste documento recóllense as actuacións e intervencións do centro destinadas a 

mellorar as competencias básicas de lectura e de escritura do alumnado en todas as áreas 

do currículo e á adquisición da competencia dixital tan fundamental  nestes momentos. 

A adquisición de estratexias de busca, selección, valoración, uso e produción de 

información en diferentes soportes e formatos, así como a adquisición do hábito lector, ou 

polo menos, de espertar o gusto pola lectura, son imprescindibles para a adquisición das 

competencias básicas, especialmente a competencia en comunicación lingüística, o 

tratamento da información e competencia dixital, a  competencia e expresións culturais e a 

competencia persoal, social e aprender a aprender. 

Para conseguir que o alumnado acade estas competencias básicas é preciso a 

implicación de todo o profesorado, de xeito que dende todas as áreas e ciclos se traballe 

nunha mesma dirección. Por iso, a importancia de obter un consenso claro entre o Claustro 

para a elaboración e aprobación deste documento. 

O Proxecto Lector pretende, por outra banda, manter a Biblioteca Escolar (B.E.) como 

recurso fundamental para a consecución dos obxectivos propostos no punto 3 deste 

documento,  sendo o eixe central das actividades encamiñadas a estimular o hábito lector e a 

desenvolver os procesos de ensino- aprendizaxe. 

2. CONTEXTUALIZACIÓN E ANÁLISE DA SITUACIÓN ACTUAL. 

O CEIP Serra-Vincios é un Centro escolar de titularidade pública (Consellería de 

Educación e Ordenación Universitaria da Xunta de Galicia) cunha media de 170 alumnos por 

curso. 

Está situado na parroquia de Santa Mariña de Vincios (Gondomar), e conta con 

2.159 habitantes (datos de 2022) repartidos en 15  entidades de poboación. 

O noso é o único Centro Educativo co que conta a parroquia. O alumnado de 

Educación Secundaria Obrigatoria (E.S.O.) ten que desprazarse a Gondomar para proseguir 

cos seus estudos obrigatorios. O Concello conta cunha Biblioteca Municipal situada en 

Gondomar, a cinco quilómetros do Centro Educativo. 

  O Centro Cultural da parroquia, organiza actividades variadas para todas as idades 

(baile, pandeiretas, actividades deportivas...) e xestiona tamén a Comunidade de Montes, 

Rondalla, as Comparsas de Entroido, etc. Tamén dispón dunha biblioteca, pero cun número 

escaso de fondos e pouco axeitados á idade e ás necesidades do noso alumnado. 

Estas circunstancias, fan da nosa B.E. un lugar de acceso fundamental  a unha oferta 

máis ampla de fondos diversos que fomentarán a creación de hábitos lectores, tanto para o 

noso alumnado como para o resto de membros da Comunidade Educativa.  

Dende hai varios cursos, a B.E. converteuse no eixe central de múltiples actividades e 

proxectos encamiñados a estimular o hábito lector, o manexo de información e a 

creatividade. Alumnado e profesorado fan uso dela como recurso de uso cotiá, asociado ao 

traballo que se fai diariamente nas aulas. Non obstante, débese seguir traballando na 

motivación, fomento de hábitos e competencia lectora co obxectivo de que o número de 

usuarios e de empréstitos sega a aumentar tal e como fixo nos últimos cursos. 

As avaliacións realizadas ata agora amosan, sen embargo, carencias na expresión 

oral e escrita e na competencia literaria asociada a xéneros coma a banda deseñada, a 

poesía ou o álbum ilustrado. 

No que respecta ao fondo da biblioteca, creceu significativamente nos últimos cursos e 

estamos preto do equilibrio entre os fondos de consulta e os de literatura recreativa.  

3. OBXECTIVOS E INDICADORES DE LOGRO. 

O obxectivo último é facer dos nosos alumnos e alumnas lectoras competentes en 

todos os soportes e contextos, entendendo por lector competente aquel que manifesta as 

seguintes habilidades: 

 Emprega os coñecementos previos para darlle sentido á lectura. 

 Dirixe de xeito autónomo a  súa lectura. 

 Emprega estratexias para  acadar niveis de  comprensión cada vez máis elaborados 

acorde a idade e grao de desenvolvemento de cada alumno e alumna. 

 Distingue o importante do que non o é en función da finalidade da lectura. 

 Resume o lido como estratexia de compresión. 

 Realiza inferencias: comprensión de termos polo contexto. 

 Realizan preguntas sobre o lido. 

 

Para a consecución de ditas habilidades, é preciso traballar en prol dos seguintes obxectivos: 

 Desenvolver a competencia lectora. 

O desenvolvemento desta competencia implica o aprendizaxe dos distintos códigos 

(escritos, visuais, sonoros...), o traballo con distintos tipos de textos (narración, poesía, 

banda deseñada, fotografía, publicidade, imaxe...), o uso de diversas estratexias de 

comprensión lectora (antes, durante e despois da lectura) e a integración das TIC e de 

prácticas lectoras en todos os soportes e en situacións contextualizadas. 

Indicadores de logro: 

*É quen de identificar a clase de texto (regras dun xogo, cartel, noticia, páxinas web, 

ficción, biografía, etc.) e a finalidade coa que se emprega (entreter, dar instrucións, informar, 

etc.). 

*É capaz de empregar estratexias para localizar información específica nun texto. 

 Favorecer a competencia literaria. 

Trátase de conseguir que o alumnado lea literatura polo propio pracer de ler e tamén 

para realizar determinadas tarefas curriculares. Para iso, debemos ofrecer unha diversidade 

de textos suficientemente ampla (xéneros e contido) e progresivamente máis esixente co 

lector (nivel de complexidade). Dous dos piares que promoven esta competencia son o 

Itinerario Lector de Centro e as  Mochilas Viaxeiras, que implica directamente ás familias 

(ambas actividades explicadas no punto 7 deste Proxecto). 

*Amosa autonomía atendendo á idade e nivel de maduración na elección das súas 

lecturas e preferencias literarias. 

 Educar no uso crítico da información. 

Para que o noso alumnado adquira a denominada Competencia dixital (comprensión, 

utilización ética e avaliación crítica de diferentes formas de información) é preciso deseñar 

actividades de busca, selección e produción de información para os distintos niveis: 

formación de usuarios, tipos de documentos, uso de Internet, pasos para facer un traballo 

documental... 

*Amosan unha actitude positiva fronte ao emprego das TICs, como fonte de 

aprendizaxes e colaboración entre compañeiros. 

*É quen de levar á práctica un uso seguro, legal e responsable da información e das 

TICs. 

*Pode planificar actividades sinxelas necesarias para acadar unha solución a un 

problema formulado ou completar un proxecto. 

 Fomentar o hábito de lectura. 

É moi importante que  o alumnado adquira hábitos lectores dende idades temperás 

con contos, lecturas e materiais adaptados a cada momento e necesidades evolutivas. Para 

conseguilo, é preciso crear ambientes lectores positivos que transmitan tranquilidade, paz e 

acougo, onde se favoreza o achegamento aos libros e á lectura. A B.E. ten un papel 

fundamental neste propósito, pois é ela a encargada de dar protagonismo aos textos, de 

propoñer actividades para toda a Comunidade Educativa, de ofrecer modelos axeitados 

dende o Claustro. En definitiva, de propiciar encontros entre libros e lectores que  perduren 

ao longo de todas a etapas vitais de nenas e nenos. 

*Le voluntariamente contos, libros, cómics, etc. que escolle atendendo as súas 

preferencias e gustos. 

*Emprega a Biblioteca Escolar para localizar o libro desexado con seguridade e 

autonomía, aplicando as normas de funcionamento. 

*Amósase respectuoso coas preferencias literarias dos seus compañeiros e 

compañeiras. 

 Apoiar a adquisición das competencias básicas. 

Todas as actuacións derivadas deste Proxecto están encamiñadas a favorecer a 

adquisición da Competencia en comunicación lingüística, da Competencia en conciencia e 

expresións culturais, a Competencia persoal, social e aprender a aprender, e a Competencia 

dixital. 

*É quen de expresar ideas, emocións, puntos de vista, etc.  e comunicarse cos demais 

dun xeito claro,  empregando a linguaxe oral e/ou escrita. 

*Escolle con autonomía e espírito crítico as súas lecturas e amosa interese por 

descubrir novas experiencias lectoras. 

*Emprega adecuadamente as posibilidades que ofrece a B.E. á hora de buscar 

información e elaborar pequenos proxectos. 

 Consolidar a B.E.  como centro cultural e de recursos do Centro e da Comunidade  

Educativa. 

Segundo o Marco de referencia para as B.E. concretado no ano 2011 e renovado 

sucesivamente a través do Plan LÍA en tres fases (cursos 2010-2015; cursos 2016-2020: e, 

na última que abrangue os cursos 2021-2025) as B.E. debe ter presente o seu papel no eido 

do fomento dos hábitos lectores e no proceso de ensinanza-aprendizaxe: a súa función 

integradora, co obxectivo de mellorar e potenciar as competencias de Lectura, Escritura e 

habilidades investigadoras e de uso da información do noso alumnado; como reforzadora e 

factor de compensación de desigualdades sociais, favorecendo o acceso aos diferentes 

recursos culturais máis básicos, favorecendo así os procesos de inclusión e de 

oportunidades de aprendizaxe; e por último, a súa labor de apoio ao profesorado poñendo a 

súa disposición recursos de diversas tipoloxías para afrontar a súa labor docente, e servir 

tamén como nexo de unión e intercambios académicos e culturais entre mestres e alumnado. 

En resumo, débese ter moi presente a función das B.E. como “contornos educativos 

específicos integrados na vida da institución escolar”. 

*Valora a B.E. como lugar que lle permite e posibilita o acceso a múltiples opcións 

culturais  independentemente da súa situación socioeconómica e coida os fondos que están 

a súa disposición. 

4. METODOLOXÍA. 

Fundamentamos o traballo a realizar dende a Biblioteca Escolar nos mesmos criterios 

metodolóxicos que impregnan o labor docente que desenrolamos no Centro, promovendo un 

modelo de escola aberto ao cambio e cun currículo flexible. 

 Metodoloxía didáctica fundamentalmente activa, inclusiva, comunicativa e participativa. 

 O alumnado como protagonista da acción educativa e o mestre como guía e mediador que 

fomente o traballo en grupo e individual. 

 Ensino globalizado. 

 Toda a aprendizaxe debe ser significativa, partindo da comprensión da realidade, valorala 

e tomar decisións ante ela. 

 O proceso de E/A deberá conectar coas necesidades de cada neno ou nena. 

 Importancia do traballo do método científico no pensamento. 

 Metodoloxías que permitan integrar os elementos do currículo mediante o 

desenvolvemento de tarefas e actividades relacionadas coa resolución de problemas en 

contextos da vida real. 

 Promover unha  aprendizaxe funcional. 

 Partir de aprendizaxes vivenciais e manipulativas para pasar despois á fase gráfica e 

simbólica. 

 Tomar como punto de partida a aprendizaxe  cooperativa, promover o traballo colaborativo 

e a capacidade de aprender por si mesmo. 

 Apostar polo traballo en equipo, tanto do alumnado coma do profesorado, potenciando a 

coordinación e o intercambio de ideas. 

 O labor educativo debe estar baseado no respecto mutuo, o diálogo, a reflexión e a 

empatía. 

 Favorecer o traballo por proxectos, especialmente relevantes para a aprendizaxe por 

competencias. 

 Atender ás intelixencias múltiples de nenas e nenos,  encarándoas dun xeito integrado. 

 Aprendizaxe lúdico. 

 Atención á diversidade, adaptando o ensino aos diferentes ritmos e capacidades de 

aprendizaxe, flexibilizando, na medida do posible, tempos escolares e espazos. 

 En relación co anterior, adoptar medidas axeitadas e dilixentes no momento de detectar 

dificultades de aprendizaxe. 

 Concibir a B.E. como un espazo dinámico; centro de recursos; motor para a colaboración 

de todo o profesorado e alumnado nos diferentes proxectos, actividades e programas;  e 

axente de compensación social. 

 Favorecer os recursos TIC como unha ferramenta máis, integradora de coñecemento 

dentro dos diversos programas, proxectos e actividades propostas dende a B.E. 

 Ao igual que debe selo o Centro, concibir a Biblioteca como un espazo aberto que da 

cabida a experiencias da contorna: visitas de autores, ilustradores, propostas culturais, 

etc. 

 Papel activo da Biblioteca na interdisciplinariedade e no referido ao desenvolvemento dos 

eixes transversais da educación. 

 A B.E. debe contribuír á formación dunha actitude participativa, interactiva, colaboradora, 

tolerante e solidaria a través dos proxectos e actividades propostas. 

 A  Biblioteca do Centro como entidade de peso na valoración da propia herdanza cultural 

que, como pobo, recibimos dos nosos antepasados e temos a responsabilidade de 

conservar e ampliar. 

 

5. RECURSOS. 

Recursos Humanos: 

 O alumnado, principal axente, receptor e protagonista activo de todas as propostas 

formuladas dende o EDBE, co obxectivo de potenciar e favorecer os procesos de 

aprendizaxe. 

 As familias, que teñen un importante papel na motivación, no desenvolvemento e na 

consolidación de hábitos lectores e quede forma progresiva se van incorporando e 

animando a colaborar nas actividades de lectura, Contacontos, Mochilas Viaxeiras… ou 

simplemente acompañando aos seus fillos á biblioteca, ou agasallándoos cun libro. 

  O profesorado, que colabora na elaboración e na posta en marcha (dun xeito coordinado) 

deste proxecto, incluíndo nas programacións as actividades previstas segundo a 

temporalización acordada no Plan Anual de Lectura. 

 Equipo de Biblioteca, que é o responsable de coordinar este proxecto e de facilitar os 

recursos necesarios para a consecución dos obxectivos. 

 Departamento de Orientación e a Comisión de Coordinación Pedagóxica axudarán a facer 

as adaptacións específicas que se precisen e ofrecerán orientación ás familias e ao 

entorno máis próximo do alumnado. 

 Equipo Directivo, tendo a corresponsabilidade de garantir, a nivel organizativo e de  

recursos, a posta en marcha do proxecto. 

 As entidades culturais da contorna, coas que colaboraremos sempre que sexa posible no 

deseño e posta en marcha de actividades. Destacan Espazo Lectura, a Biblioteca 

Municipal de Gondomar, a Biblioteca Municipal Xosé Neira Vilas... 

 Persoeiros de diversa índole (autores, ilustradores, etc.) de interese para o alumnado. 

 

Recursos Materiais 

 A Biblioteca Escolar, que aporta os fondos que hai nela ou emprestados nas bibliotecas de 

aula. 

 A Biblioteca Municipal e  outras entidades coas que realizamos préstamo interbibliotecario. 

 A dotación TIC. 

 As Maletas Viaxeiras, exposicións e fondos bibliográficos emprestados por outras 

institucións (CEFORE). 

 Os libros, contos, películas, etc., aportados polas familias do alumnado das bibliotecas 

familiares (doazóns). 

 Blog da Biblioteca (www.librincios.blogspot.com) 

 

6. ORGANIZACIÓN DE ESPAZOS E TEMPOS. 

 

A B.E. a entendemos como un espazo aberto e dinámico que no só abrangue os espacios 

propiamente ditos destinados a tal efecto, senón que todos e cada un dos espazos do Centro 

son susceptibles de poder empregarse como punto de encontro literario para compartir 

momentos relacionados coa promoción e fomento da lectura. 

A Biblioteca é a responsable de xestionar todos os fondos que formen parte da mesma. 

Mestres e mestras poderán levar para as súas aulas fondos en empréstito e ir renovándoos 

cando o consideren oportuno. Os fondos destinados ao alumnado, tanto de lecturas de lecer 

como de consulta, estarán localizados na Sala Principal, e os fondos para adultos e de consulta 

docente estarán na Sala de Mestres. 

Cada curso terá asignada entre unha e dúas sesión semanas na Biblioteca para a 

realización de actividades de fomento da lectura, formación de usuarios, educación 

documental, traballos de investigación, actividades compartidas con outros cursos e entre 

padriños e afillados, etc.  Estas sesións, para o uso da Sala Principal e Aula Creativa,  serán 

escollidas polos titores e titoras de cada grupo ao comezo do curso. Estes horarios estarán ben 

visibles nos dous espazos. 

No mes de setembro /outubro, o EDBE, levará a cabo as sesión de Formación de 

Usuarios con cada nivel e tamén cos membros do Claustro. Os horarios desta formación 

estarán organizados polo Equipo tendo en conta a propia dispoñibilidade horaria e dos 

diferentes grupos que a van a recibir. A maiores, dúas veces ao trimestre, por parte do Equipo, 

levaranse a cabo sesión para o desenvolvemento da competencia dixital, sen prexuízo 

daquelas que poidan programar os propios titores cos seus grupos. 

Cunha frecuencia mensual, levaranse a cabo “Sesións de Contacontos” na Hora de Ler, 

principalmente na Biblioteca, pero podendo aproveitar tamén outros espazos interiores e 

exteriores do Centro. Tamén de xeito mensual, establecerase un día para “O Club de Lectura” 

(mércores ou xoves) na Hora de Ler na Biblioteca, polo que o día destinado a esta actividade a 

Biblioteca permanecerá pechada. 

Durante os recreos e as gardas de tarde, a Sala Principal da Biblioteca permanecerá 

aberta e atendida por un mestre ou mestra. En este tempo, poderase facer empréstitos, 

devolucións, consultas, lecturas. 

Por último, de luns a venres, todos os días a nivel de Centro, de 12:00 a 12:20, alumnado 

e profesorado terá un tempo de calma destinada á lectura individual e de lecer: libros, contos, 

revistas, xornais, etc. Poderase levar a cabo nas aulas ou ben en outras partes do colexio: 

patios, xardíns, corredores, recunchos dos corredores, etc. 

 

7. ACTIVIDADES 

A proposta de actividades será flexible e en constante evolución, atendendo, entre 

outros aspectos, a ítems como o grao de participación, intereses e motivación do alumnado, 

posibles imprevistos que poidan xurdir, dispoñibilidade dos espazos e profesorado, etc. Ditas 

actividades estarán especificadas e desenvolvidas no Plan Anual de Lectura dun xeito 

pormenorizado e máis detallado, e serán avaliadas cada remate de curso na Memoria da 

Biblioteca. 

Entre outras, citamos neste documento as seguintes actividades: 

 A  Aventura de Ler 

Esta actividade fai referencia a Inauguración da Biblioteca cada inicio de curso. Estará 

sempre estreitamente relacionado con Tema Anual que se decida traballar a nivel de 

Centro. 

 Hora de Ler 

Conforma un tempo diario de 20 minutos dedicado á lectura de lecer. Levarase a cabo 

ao remate do recreo, e 12:00 a 12:20. Fomentarase os diferentes tipos e modalidades 

de lectura. Nenos e nenas poderán escoller fondos da B.E., da Biblioteca de Aula ou 

libros e contos propios. 

 Itinerario Lector 

Fai referencia a un conxunto de lecturas, en galego e castelán, que os mestres e 

mestras consideran indispensable que o alumnado, ao remate da E.I. e E.P. deben 

coñecer. Cada curso, terá asignada a súa Caixa do I.L., que conterá un determinado 

número de exemplares dos libros e/ou contos escollidos. Os títulos seleccionados 

poderán ser cambiados cando así os responsables de cada nivel e o orzamento o 

permita. 

 Contacontos 

Un dos obxectivos da B.E. é espertar e fomentar no alumnado o gusto e o pracer pola 

lectura de calidade, así como tamén desenvolver unha autonomía crítica na elección 

das súas lecturas. Unha das maneiras con máis acollida e emotividade para potenciar o 

anterior son os Contacontos, tempo de agasallarnos e compartir  lecturas nun ambiente 

de compañeirismo e complicidade. Esta actividade terá, como mínimo,  unha frecuencia 

mensual. Celebrarase na Hora de Ler e estará a cargo dun mestre ou mestra, familias 

que desexen participar, e outros membros da Comunidade Educativa interesados en 

colaborar nesta proposta. 

 Mochilas e Libros Viaxeiros 

Actividade que busca implicar ás familias no proceso lector. Cada nivel terá a súa 

propia Mochila Viaxeira que incluirá: tres libros para o alumnado (en galego, castelán e 

inglés), un CD de música, un DVD, un xogo para toda a familia, un libro de 

manualidades, retos ou experimentos e o Libro Viaxeiro (caderno en branco, no que 

cada familia terá asignada unha páxina para crear unha composición literaria e/ou 

artística relacionada co Tema Anual escollido).  

As Mochilas Viaxeiras rotarán cunha frecuencia decidida pola titora ou titor de cada 

nivel entre as familias da aula. 

 Recomendacións Lectoras 

A Biblioteca Escolar, en Nadal e ao remate do curso, publicará unas guías de lectura 

que servirán de referencia ao alumnado e familias á hora de adquirir libros e contos. A 

experiencia dinos que, en ocasións, os pais non mercan máis libros porque non saben 

cales son os axeitados para os seus fillos e fillas. 

 Concursos e/ou Certames 

Cada avaliación, convocarase un concurso ou certame de carácter literario, sempre de 

carácter voluntario e vencellado  a unha conmemoración ou celebración escolar: 

Samaín, Nadal, Día Escolar de la No Violencia y la Paz, etc. Darase protagonismo á 

linguaxe oral, escrito e artístico, e promoverase o emprego de diferentes soportes e 

formatos. 

 Apadriñamentos Lectores 

Esta actividade ten por obxectivo non só potenciar e fomentar o proceso lector, senón 

tamén o de establecer e reforzar os vínculos afectivos entre o alumnado, a 

responsabilidade, a axuda, a convivencia, etc. Cada inicio de curso, os nenos de 3º, 4º 

5º e 6º de EP serán as madriñas e padriños dos cursos inferiores: 4º, 5º, 6º EI, 1º e 2º 

EP. No caso de 2º de E.P., serán os mestres e mestras especialistas os que asuman 

este apadriñamento. 

Entre as actividades que poderán compartir, citamos: contacontos,, colaboración nas 

actividades propostas dende o EDBE ou ben dende outros equipos do centro, e todas 

aquelas programadas polas titorías dos grupos implicados. 

 Maletas cheas de... 

Dende o EDBE, lévase a cabo unha selección,  para cada ciclo, de xéneros literarios 

máis específicos, principalmente poesía, pero tamén títulos sobre banda deseñada, 

teatro, etc. Esta escolma de títulos, facilitaranse aos ciclos nas datas relacionadas con 

cada xénero literario ou ben cando sexan solicitados polo profesorado interesado. 

 Conmemoración do Día Mundial da Poesía e o Día Internacional do Libro 

Chegado o momento, o Equipo de Biblioteca planificará cada unha destas 

conmemoracións tendo en conta tamén as aportacións doutros equipos e membros do 

Claustro. 

 Ti Elixes 

A Biblioteca do Centro debe servir como nexo de unión entre a Biblioteca e as aulas. 

Unha das actividades que favorece esta conexión, son as “Caixas Ti Elixes”: cada 

mestre pode dispoñer de 30 títulos, escollidos entre libros de consulta, lectura 

recreativa, materia audiovisual, etc. Esta selección poderá ser cambiada por outra 

sempre que o mestre o considere, e estará baixo a súa responsabilidade durante ese 

tempo. 

 Actividades de Formación de Usuarios e Educación Documental 

O EDBE planificará actividades encamiñadas á Formación de Usurarios (para o 

alumnado e docentes). Serán programadas para o mes de outubro. Estarán adaptadas 

a cada nivel/ciclo e cada un deles terá outras dúas sesión por trimestre de formación de 

usuarios e educación documental cos titores e titoras. Todas estas actividades serán 

recollidos nun banco de recursos que estarán a disposición do profesorado en cursos 

vindeiros. 

 Proxectos Documentais Integrados 

Cada curso, elixirase un Tema Anual a partir do cal, as aulas traballarán en pequenos 

proxectos seleccionados polos titores en relación a dito proxecto. Estes, serán expostos 

ao resto de grupos e profesorado, coincidindo co final de cada trimestre. 

 Boletín de Librincios. Xornaliño 

Todos os niveis, ciclos e equipos, participarán na elaboración do “Xornaliño”, o xornal 

do noso centro. Tamén o EDBE fai a súa aportación facendo  un pequeno percorrido 

polas actividades e celebracións máis salientables  levadas a cabo dende a Biblioteca. 

Incluiranse tamén as Recomendacións Lectoras para o verán. É o EDLG o encargado 

de organizar e dirixir este Boletín que se  leva a cabo ao final o 3º trimestre. 

 Atopa a Resposta/Retos 

Cunha frecuencia mensual, exponse a cada ciclo unha pregunta, dúbida, curiosidade 

ou reto que os obrigará a mergullarse nos fondos da Biblioteca para dar coa resposta 

axeitada. Estas cuestións estarán adaptadas a cada ciclo. Puntualmente  as solucións 

e os nomes/cursos que resolveron correctamente. 

 Club de Lectura 

Actividade destinada a 5º e 5º EP, que ten por obxectivo de compartir a lectura 

escollida polo EDBE e/ou mestre responsable da mesma. O club terá unha frecuencia 

mensual. O libro escollido dividirase en metas de lectura equilibradas e en cada 

xuntanza comentarase e debatirase sobre o lido hasta ese momento. A actividade será 

de carácter voluntario. 

8. SEGUIMENTO,  AVALIACIÓN,  MODIFICACIÓN DO PLAN E DIFUSIÓN. 

O Proxecto Lector que conforma este documento concrétase no Plan Anual de Lectura e  

nas Liñas de Actuación fundamentais, onde están recollidos os obxectivos e actividades a 

traballar ao longo dun curso académico, e que son avaliadas  no momento da súa 

celebración e ao remate do mesmo, na Memoria da Biblioteca Escolar. Estes dous 

documentos citados, serán o punto de partida para avaliar o Proxecto Lector, que terá unha 

validez de catro anos e ademais deberán ser aprobados polo Claustro. 

Outro documento fundamental para facer o seguimento e proceso de avaliación do P.L., 

serán as Liñas Prioritarias de Actuación, que son revisadas e avaliadas en cada curso 

escolar. 

Estes dous documentos permitirán que o proceso de seguimento e avaliación do PL 

poida ser levada a cabo sobre datos moito máis concretos e cuantificables. 

Tamén serán empregados como referencia para este proceso, os índices de empréstitos 

e lecturas individuais e de aula, que son extraídos do Programa Meiga; a competencia 

literaria do alumnado á hora de elixir as súas lecturas, así como tamén para facer unha 

valoración razoada e coherente tendo en conta o nivel madurativo e capacidades do neno e 

nena; a participación e interese amosado polas actividades propostas e de carácter 

voluntario. 

Por outra banda, o profesorado e alumnado de 4º, 5º e 6º EP, cubrirán ao remate de 

cada curso unha enquisa elaborada polo EDBE, de xeito que recibamos un feed-back sobre 

as actividades levadas a cabo e o grao de cumprimento dos obxectivos propostos dende a 

perspectiva de mestres e nenos.  Valoraranse aspectos como os que seguen: 

 Grao de consecución dos obxectivos. 

 Produción e calidade do traballo xerado. 

 Clima de traballo e metodoloxía empregada. 

 A efectividade e organización das actividades levadas a cabo. 

 Implicación da Comunidade Educativa. 

 Grao de utilización e validez dos recursos da Biblioteca Escolar. 

 Satisfacción do alumnado, do profesorado e das familias. 

 Propostas de modificación e mellora do Proxecto. 

Este é un Proxecto vivo e dinámico en continuo proceso de revisión, polo que, valorando 

todos os aspectos anteriormente citados, levarase a cabo aquelas modificacións e melloras 

que se estimen oportunas. Cada remate de curso, elaborarase unha Memoria onde quedarán 

recollidas a avaliación, o resultado do traballo e actividades realizadas ao longo de cada curso 

e as propostas de mellora. 

